
Keak sua piztu du 

Bihar jarriko da indarrean Espainiako Kongresuak onartutako Tabakoaren Aurkako Legea; aldaketak handiak izango dira, eta erretzen eta erretzen ez dutenen artean ika-mika bat baino gehiago sortu da 

Unai Zubeldia - Donostia 

Gaur gaueko hamabietako kanpai hotsek urte batetik besterako jauzia baino zerbait gehiago ekarriko dute. Hego Euskal Herrian 2005ari agur esatearekin batera sartuko da indarrean Tabakoaren Aurkako Legea; tabakoaren salmenta, hornidura, kontsumoa eta publizitatea neurtuko dituen legea. 

2005eko abenduaren 15ean onartu zuen legea Espainiako Kongresuak, eta asteartean, abenduaren 27an agertu zen Espainiako Buletin Ofizialean (BOE). Bihartik aurrera, beraz, tabakoa saltzea, erostea eta erretzea legezkoa izango bada ere, Espainiako Gobernuaren neurriak gogortu egingo dira. Erretzaileen talde askok adierazi dute euren eskubideen aurkako legea dela. Erretzea debekatu bai, baina tabakoa uzteko laguntzarik ez delako egongo ere kexu dira. «Itxurakeria», eta «adar jotze» hitzak ere erabili dituzte...

Espainiako Osasun Ministerioaren esanetan, ordea, hiru herritarretatik bi ez dira erretzaileak, eta horien eskubideen aldekoa da legea, ez erretzailea den herenaren kontrakoa. Ministerioak argitu du helburua ez dela kontra egitea: bi urtean tabakoa erretzen dutenen kopurua %3 murriztea, tabakoa erosten dutenena %5 jaistea, eta, bereziki, gazteek urtean 50.000 heriotza eta 25 gaixotasun eragiten dituen mendekotasunik ez izatea batez beste, 13 urterekin hasten dira gazteak erretzen.Hori aintzat hartuta, Espainiako Osasun Ministerioak herritarrak informatu eta eurei laguntzeko hainbat ekimen jarri ditu martxan. Abenduaren 15etik 27ra artekoa izan da lehenengoa. Barru-barruan, badakizu zuretzat ere ona izango dela leloa zuen, eta asteartean bertan tabakoaren publizitatea eta promozioa egitea debekatu zuten jada. Legeak hautsak harrotu ditu. Aldeko eta kontrako iritzi asko azaldu dira. Legea beteko ez den beldurra badago, orain ere hainbat lekutan debekatuta baitago erretzea eta, hala ere, erretzen baita. Zurrunbiloaren erdian, gauza bat dago argi: 24 orduan aldaketa asko eta handiak izango dira. 

- Saltokiak: Tabako dendetan eta baimena duten saltokietako makinetan soilik saldu ahal izango da tabakoa. Duty free aireportuetako zergarik gabeko dendetan ere bai. Erretzea galarazita dagoen guneetatik, lantokietatik, esaterako, tabako makinak kentzeko urtebeteko epea egongo da 2007ko urtarrilaren 1era arte, eta baita eraikin publikoetan, osasun zentroetan, eskoletan, kultur, kirol eta arretarako guneetan eta haurrek jolasteko tokietan dauden makinak tokiz aldatzeko ere. 

- Kopurua: Tabako dendetan, makinetan eta portu eta aireportuetako zergarik gabeko legezko dendetan tabako pakete bat bakarrik erosi ahal izango da, gehienez. 

- Adingabeak: Erabat debekatuta egongo da 18 urtez beherakoei tabakoa saltzea, eta tabako dendek ziurtatu beharko dute erosleak 18 urte baino gehiago dituela. Orain arte 16 urtetik beherakoek zeukaten debekatuta. Tabakoa saltzeko makinek, berriz, adina neurtzeko sistema eduki beharko dute. Makina berri guztiek edukiko dute sistema hori, eta lehengoak egokitzeko urtebeteko epea izango da. Zigarroak banaka saltzea edo 20 zigarro baino gutxiagoko kaxak saltzea ere debekatuta egongo da. 

- Taberna eta jatetxeak: 100 metro koadrotik beherako taberna eta jatetxeetako jabeek dantzaleku eta kasinoek ere bai bertan erre daitekeen edo ez erabaki beharko dute. Sarreran argi ikusi beharko da erretzea debekatuta dagoen edo ez. Erretzen ari diren taberna eta jatetxeetan 16 urtetik beherakoak ezingo dira sartu. 100 metro koadrotik gorako taberna eta jatetxeek erretzeko eremu bereziak sortu beharko dituzte, erretzen ez dutenentzat izango den eremutik ondo bereizita eta beharrezko aireztapenez hornituta. Orain arte ostalaritza elkarteek egindako galdeketen arabera, 100 metro koadro baino gutxiago dituzten taberna eta jatetxeen artean %10-15 inguruk soilik debekatuko dute erretzea. 

- 100 metrotik gorako taberna eta jatetxeak: Erretzaileen guneak bezero guztientzat gordetako eremuaren %30 baino gutxiago hartuko du gehienez 300 metro koadro. Erretzaileen gunea ez da egongo erretzaile ez direnen gunera iristeko bidean. Moldaketa guztiak egiteko zortzi hilabeteko epea egongo da; irailera artekoa, alegia. Ordurako moldaketak egin gabe badaude, derrigorrez erretzaile ez direnentzat izango da taberna. 100 metrotik gorako taberna eta jatetxeetan adingabeek erretzaile ez direnentzako eremuan sartzeko aukera izango dute; erretzaileentzako eremuetan ez. 

Gaur gauean bertan 100 metro koadrotik gorako taberna eta jatetxeek erretzaileen eta ez erretzaileen eremuak bereizi beharko dituzte. Hala ere, Espainiako Osasun Ministerioak adierazi du gaur gauean ez dutela ikuskatzerik egingo. Osasun Ministerioak bereizgarri batekin sarituko ditu erretzea debekatzen duten taberna eta jatetxeak. 

- Iragarkiak: Komunikabideetan ezingo da tabakoaren iragarkirik jarri edo promoziorik egin, ezta tabakoa saltzeko makinetan ere. Enpresa baten produktuaren iragarkian ezingo da tabako marka bat iragarri. Motorrarekin lotutako kirol jardueretan taldeek aldageletan, jantzietan edo autoetan tabakoaren iragarkiak badauzkate, komunikabideek hiru urtean irudi horiek emateko baimena izango dute. 

- Erretzea debekatuta egongo da...: Lantoki publiko eta pribatuetan, egurats zabalean dauden guneetan izan ezik, administrazio publikoen zentroetan, osasun, kultur eta kirol zentroetan, haurrek jolasteko guneetan, eta ikuskizun publikoetan egurats zabalean daudenetan erre ahal izango da. Liburutegi, konferentzia eta museoetan, jendea zuzenean artatzeko guneetan, saltoki gune handietako taberna eta jatetxeetan saltoki gunetik bereizita badago eta ate propioa badauka, baimenduta egongo da; 100 metro koadrotik gorakoetan gainerakoetan bezala egokitu beharko da eremua, 18 urtez beherakoek arretarako eta aisiarako guneetan, dantzalekuetan adingabeak sar daitezkeen orduetan, janari saltokietan, igogailuetan, telefono kabinetan, dirua ateratzeko makinetan, egurats zabalean ez dauden garraio geltokietan, enpresako ibilgailuetan, taxi, anbulantzi, funikular eta teleferikoetan, itsasontzi eta trenetan kanpoan izan ezik, Espainiako konpainien hegazkinetan eta zerbitzu guneetan. 

- Erre daiteke...: Espetxeetan ziega berezietan, psikiatrikoetan, hoteletan, adingabeak sartu ezin diren dantzalekuetan, hala erabakitzen duten 100 metrotik beherako tabernetan, 100 metro koadrotik gorako taberna eta jatetxeetan egokitutako eremuetan, antzoki, zine eta autobus geltokietan, trenetan, portuetan eta aireportuetan. Hauetan guztietan, betiere erretzeko prestatutako lekuetan. Jabeek zortzi hilabeteko epea dute erretzaileen eta ez erretzaileen arteko guneak bereizteko. 





 

LEGEA HAUTSIZ GERO IZANGO DIREN ZIGORRAK 

Legea hausten dutenek zigorra jasoko dute. Larritasunaren arabera, 30 eta 600.000 euro artekoa izango da isuna. 

Zigor arinak 

30 eta 600 euro arteko isunak 

- Erabat debekatuta dagoen lekuetan edo baimendutako lekuetatik kanpora erretzea edo horretarako baimena ematea. 

- Tabakoa saltzeko baimena duten lekuetan, 18 urtetik beherakoek ezin dutela erre eta tabakoak osasunari kalte egiten diola azaltzen duen kartela erraz ikusteko lekuan ez jartzea. 

- Tabakoa saltzeko makinetan osasun abisua ez jartzea edo makinek legeak eskatzen dituen arauak ez betetzea. 

- Denda edo saltegien sarreretan erre daitekeen edo ez ez azaltzea, eta erretzaileentzako eta ez- erretzaileentzako eremua zein den ez azaltzea. 

- Erretzeko lekua zein den argi ez azaltzea. 

- Adingabeek tabakoa saltzea edo merkaturatzea. 

Zigor larriak 

601 eta 10.000 euro arteko isunak 

- Legezkoa ez den lekuetan erretzaileentzako eremuak jartzea, edo erretzaileentzat diren eremuak gainerako eremuetatik behar bezala bereizita ez egotea. 

- Edozein tabako produkturen salmenta eskura ematea edo banatzea. 

- Debekatuta dagoen lekuetan tabakoa saltzeko makinak jartzea. 

- Tabakoa saltzeko makinetan tabakoa ez den beste produkturen bat saltzea. 

- Tabakoa duten produktuak beherapenekin saltzea. 

- 18 urtez beherakoei tabakoa, tabakoaren pareko produktuak edo erretzera eragiten duten produktuak saltzea edo ematea: goxokiak, otordu arinak, jostailuak, haurrentzat erakargarriak izan daitezkeen tabako itxurako objektuak... 

- Adingabeei tabakoa saltzeko makinak erabiltzen uztea edo saltegiaren jabeak makina behar bezala martxan jartzeko bitartekorik ez izatea. 

Oso Zigor larriak 

10.001 eta 60.000 euro arteko isunak 

- Hedabide eta bitarteko guztietan, informazioaren gizarteko zerbitzuetan ere bai, tabakoa duten produktuen publizitatea eta promozioa egitea, edo horiek babestea. 

